
Ed. 53. Frumvarp til laga [49. mál]
um listamannalaun og Listasjóð.

Flm.: Gils Guðmundsson.

J. KAFLI
Um listamannalaun.

1. gr.
Veita skal tiltekinni tölu viðurkenndra listamanna föst listamannalaun á

fjárlögum eftir lögum þessum.
2. gr.

Allir íslenzkir listamenn skulu koma til álita við úthlutun fastra listamanna-
launa, án tillits til aldurs, efnahags, búsetu eða borgaralegra starfa.

3. gr.
Flokkar fastra listamannalauna á fjárlögum skulu vera tveir. Allt að tiu

mönnum skal veita 120 þús. kr. árleg heiðurslaun ævilangt og allt að tuttugu
mönnum 80 þús. kr. árleg listamannalaun. Eigi skulu færri en 25 listamenn hljóta
föst laun á fjárlögum ár hvert.

4. gr.
Stjórn Listasjóðs (sbr. 14. gr.) velur listamenn, er njóta skulu heiðurslauna

og listamannalauna skv. 3. gr. Við val í heiðurslaunaflokk i fyrsta sinn skal stjórn
Listasjóðs velja þá menn alla, sem nutu 75 þús. kr. listamannalauna samkv. ákvörðun
Alþingis við afgreiðslu fjárlaga fyrir árið 1966. Að öðru leyti setur sjóðsstjórnin
sér reglur um valið.

5. gr.
Stjórn Listasjóðs skal fyrir 1. júlí ár hvert senda menntamálaráðuneytinu skrá

um þá listamenn, sem hún hefur valið nýja í flokk heiðurslauna eða fastra
listamannalauna. Skal ráðuneytið sjá um, að nöfn þeirra verði tekin upp í fjár-
lagafrumvarp fyrir næsta ár.

6. gr.
Veitingu listamannalauna á fjárlögum skal fylgja sami réttur og veitingu

embættis, eftir því sem við getur átt, en án aldurshámarks.

7. gr.
Verði almenn hækkun gerð á launum opinberra starfsmanna, skal hækka

listamannalaun á fjárlögum í sama hlutfalli,

II. KAFLI
Um Listasjóð.

8. gr.
Stofna skal sjóð, er nefnist Listasjóður Íslands. Verkefni sjóðsins eru:

a) Að veita viðtöku fé, sem Alþingi ákveður á fjárlögum eða með öðrum lögum
að renna skuli í sjóðinn, svo og gjafafé og öðru því fé, sem honum kann að
berast.

b) Að veita viðtöku sérsjóðum. sem einstaklingar, félög eða fyrirtæki stofna til
stuðnings listum og faldir verða Listasjóði til ávöxtunar og ráðstöfunar
samkvæmt skipulagsskrá.

e) Að úthluta fé úr sjóðnum til listamanna og eflingar listalífs í landinu sam-
kvæmt því, sem nánar er fyrir mælt í lögum þessum.

9. gr.
Á fjárlögum skal árlega veitt fé til Listasjóðs Íslands, eigi minni upphæð en

5 millj ónir króna.
10. gr.

Úr Listasjóði Íslands skal úthluta árlega starfsstyrkjum til listamanna. Skulu
5-10 listamenn njóta starfs styrkja að upphæð 120 þús. kr. ár hvert og 15-20
listamenn starfs styrkja að upphæð 80 þús. kr. Listamanni skal jafnan veittur starfs-
styrkur tvö ár í röð, eða þrjú ár í röð hið lengsta.

11. gr.
Úr Listasjóði Íslands skal veita árlega viðurkenningu allt að 30 listamönnum.

40 þús. kr. hverjum, enda njóti þeir hvorki listamannalauna á fjárlögum né starfs,
styrkja skv. 10. gr. Stjórn Listasjóðs ákvarðar, hversu oft sami listamaður hlýtur
slíka viðurkenningu.

12. gr.
Eftirstöðvum árlegra tekna Listasjóðs er stjórn hans heimilt að verja til stuðn-

ings listum og listamönnum svo sem hér segir:
a) Moeð því að reisa, kaupa eða taka á leigu hús á hentugum stöðum, þar sem

listamönnum yrði boðið að dveljast um skeið við listsköpun.
b) Með því að skipuleggja og kosta eða styðja með fjárframlögum kynningu og

túlkun góðrar listar sem víðast um land.
e) Með stuðningi við íslenzkar myndlistarsýningar erlendis.
d) Með stuðningi við listahátíð, sem haldin yrði á nokkurra ára fresti.
e) Með því að greiða höfundarlaun og útgáfustyrk vegna allt að fjögurra bóka

á ári, sem valdar yrðu úr íslenzkum samtíðarbókmenntum og gefnar ilt í
ódýrum almenningsútgáfum með sérstöku tilliti til æskufólks.

f) Með öðrum stuðningi við íslenzka listsköpun og listtúlkun samkv. reglum,
er stjórn Listasjóðs setur þar um og menntamálaráðherra staðfestir.

13. gr.
Heimilt er stjórn Listasjóðs að leggja til hliðar allt að 20% af árlegum tekjum

sjóðsins. Nú vill sjóðsstjórn nota hluta af þeirri eign, sem þannig myndast. til
kostnaðarsamra verkefna skv. 12. gr., og skal hún þá afla sér heimildar mennta-
málaráðherra til þess.

14. gr.
Stjórn Listasjóðs íslands skal skipuð sjö mönnum. Háskólaráð Háskóla ís-

lands kýs tvo menn í stjórnina, Menntamálaráð tvo og stjórn Bandalags íslenzkra
listamanna þrjá. Jafnheimilt er þessum aðilum að kjósa fulltrúa utan sem innan
stofnana sinna.

Stjórnin skiptir sjálf með sér verkum.

Jafnmargir varamenn skulu kosnir af sömu aðilum og aðalmenn.
Ekki skal kjósa í stjórn eða varastjórn mann, sem líklegt er að kunni að

hafa hagsmuna að gæta fyrir sig við úthlutun listlauna.
Kjör til sjóðsstjórnar gildir til fjögurra ára.
Sjóðsstjórn fær þóknun úr Listasjóði fyrir störf sín. Menntamálaráðherra

ákveður þóknunina.
15. gr.

Menntamálaráðuneytið sér um reikningshald Listasjóðs og ávöxtun hans.

16. gr.
Lög þessi öðlast þegar gildi.

Greinargerð.

Frv. þetta var flutt á síðasta þingi, og fylgdi því þá svo hljóðandi greinargerð:
Um langt skeið hafa menn gert sér ljósa nauðsyn þess, að komið verði á

fastari og hentugri skipun en verið hefur um úthlutun listamannalauna. Árlega
rísa harðar deilur um skiptingu þess fjár, sem veitt er á fjárlögum til listamanna.
Tvímælalaust eiga þær að verulegu leyti rót sína að rekja til þess, að Alþingi hefur
látið undir höfuð leggjast að marka skynsamlega heildarstefnu um meðferð lista-
mannafjár, þar sem tryggt væri eftir föngum með löggjöf, að framlag ríkissjóðs
verði lyftistöng fyrir listsköpun í landinu og þeim viðurkenndum listamönnum
samboðið, sem heiðurslauna er ætlað að njóta. Úthlutun Iiu'urnannafjár hefur verið
í höndum ýmissa aðila, Alþingis sjálfs, Menntamálaráðs. fulltrúa úr hópi lista-
manna og nú allmörg hin síðustu ár þingkjörinnar nefnd-ir. Segja má, að engin
þessara úthlutunaraðferða hafi þótt gefast vel, en þó munu flestir telja, að torfundið
verði óhentugra fyrirkomulag en nú er, þar sem fulltrúar þingflokkanna. kjörnir
árlega til að annast eina úthlutun, koma saman í fáeina daga og skipta fénu, án
þess að hafa nein lagafyrirmæli eða fastar reglur við að styðjast. Er og svo komið,
að allir ljúka upp einum munni um, að þessi skipan sé óhæf, stuðningi ríkisins
við listamenn og listalíf í landinu þurfi að koma í betra og hagfelldara horf.

Ný og bætt skipan þessara mála er ekki einungis æskileg frá sjónarmiði lista-
mannanna sjálfra, heldur þjóðarinnar í heild, sem nýtur verka þeirra. Sá háttur,
sem nú er á hafður um úthlutun listamannafjár. kemur listalífi í landinu að mjög
takmörkuðum notum. Með breyttum starfsháttum og hagfelldri skipan má þar
mikið um bæta. Aukinnar fjárveitingar til stuðnings listum og listamönnum er að
vísu full þörf, eigi að koma málum þessum í viðunandi horf. Stuðningur ríkisins
við listamenn hefur rýrnað mjög á síðari árum, þegar alls er gætt: siaukinnar
verðbólgu, fjölgunar þjóðarinnar, fjölgunar listamanna, fjölþættara listalífs. En
svo lengi sem óbreytt ástand ríkir um úthlutun listamannafjár, er hætt við, að
torsótt reynist að fá úthlutunarupphæðina hækkaða verulega. Allt öðru máli gegnir,
ef Alþingi sér sóma sinn í því að tryggja með löggjöf eðlilega og skynsamlega með-
ferð listamannafjár, svo að slíkt framlag úr almannasjóði gegni því tvíþætta hlut-
verki, að verða íslenzkum listum til verulegrar eflingar og samboðið þeim lista-
mönnum, sem ætlunin er að heiðra fyrir listastörf.

Frv. þetta miðar að því að setja meginreglur um úthlutun listamannalauna.
auk þess sem það kveður um aukinn stuðning ríkisins við íslenzka listsköpun í
öðru og fjölþættara formi. Helztu atriði frumvarpsins eru þessi:
1) Gert er ráð fyrir nýrri skipan úthlutunarnefndar, þar sem þrír aðilar eiga

fulltrúa, Háskóli Íslands, löggjafarvaldið og heildarsamtök listamanna.
2) Tiltekinn fjöldi viðurkenndra listamanna njóti fastra listamannalauna á fjár-

lögum.
3) Tiltekinn fjöldi listamanna hljóti allríflega starfsstyrki í tvö eða þrjú ár.
4) Stofnaður verði Listasjóður, sem styðji íslenzkt listalif með ýmsum hætti, sVQ

sem nánar er fyrir mælt i frv. þessu,

5) Heildarframlag ríkisins til stuðnings listum og listamönnum verði hækkað
verulega.
Frv. þetta er flutt af brýnni nauðsyn, til að leitast við að koma fastri og særni-

legri skipan á þessi mál. Flutningsmanni er ljóst, að vandasamt er að skipa þeim
svo, að vel sé. Mun það seint gert á þann veg, að öllum líki. Hitt telur hann vafa-
laust, að frv., ef að lögum yrði, gæti orðið IiI verulegra bóta.

Skal nú vikið að einstökum greinum frumvarpsins.

Um 1. gr.
Grein þessi felur í sér þá mikilsverð II breytingu, að fremstu listamenn þjóðar-

innar, sem réttmætt þykir að heiðra, njóti allverulegra launa ævilangt, en séu ekki
árlegt bitbein og háðir duttlungum úthlutunarnefndar. Flestir, sem rætt hafa um
úthlutun listamannalauna, eru sammála um þetta atriði, enda hefur það verið kjarni
flestra þeirra frumvarpa og tillagna, sem fram hafa komið um listlaunamál á
síðari árum.

Um. 2. gr.
Greinin kveður á um það, að við ákvörðun heiðurslauna og fastra listamanna-

launa skuli aldur, efnahagur, búseta eða embætti ekki útiloka menn frá að njóta
þeirra. því er sizt að leyna, að uppi hafa verið raddir um, að höfð skuli hliðsjón
af þessum atriðum. Sum þeirra hljóta eðlilega að hafa áhrif á úthlutun heinna
starfs styrkja, en þegar um heiðurslaun er að ræða, telur flm. allt öðru máli gegna.

Vera kann, að hugtakið "íslenzkur listamaður" þurfi nánari skilgreiningar við.
Flm. lítur svo á, að ríkisfang skeri ekki ævinlega úr um það, hvort um íslenzkan
listamann sé að ræða. Listakona. sem giftist útlendum manni og verður útlendur
ríkisborgari, hlýtur eftir sem áður að geta talizt íslenzkur listamaður, ef hún er
þátttakandi í íslenzku listlífi, ritar bækur á íslenzku eða heldur listsýningar á Ís-
landi, svo að dæmi séu nefnd. Hér yrði mat úthlutunarnefndar að ráða, hverja
hún teldi "íslenzka listamenn" og verðuga listlauna frá íslenzka ríkinu.

Um 3. gr.
Þriðja grein tryggir 25-30 listamönnum föst laun á fjárlögum. Að athuguðu

máli þótti ekki rétt að rígbinda með lögum tölu þeirra listamanna, sem laun þessi
hljóta, heldur ákveða hámarkstölu í hvorum flokki fyrir sig og lágmarks tölu beggja
flokkanna sameiginlega.

Um 4. gr.
Fjórða grein kveður á um það, að stjórn Listasjóðs Íslands velji þá listamenn,

er hljóta skuli föst listamannalaun. Annar kafli frv. þessa fjallar um Listasjóð, og
eru í 14. gr. ákvæði um stjórn hans. Rétt þótti að mæla svo fyrir í lagagrein þessari.
að þeir fimm listamenn, sem nú njóta hæstu listamannalauna samkvæmt ákvörðun
Alþingis, skuli allir skipa heiðurslaunaflokk.

Um 5. gr.
Greinin þarfnast ekki skýringa,

Um 6. gr.
Þessi grein á að tryggja það, með þeim takmörkunum einum, sem gilda um

embættismenn, að listamaður, sem hlýtur fastan listamanna styrk samkvæmt lögum
þessum, njóti hans til æviloka. Þar getur sú ein breyting á orðið, að maður úr
hinum lægri launaflokki verði fluttur í heiðurslaunaflokk.

Um 7. gr.
Greinin á að tryggja það, að hin föstu listamannalaun verði ekki að engu i eldi

verðbólgunnar, en breytist í sðmu hlutföllum og launakjör opinberra starfsmanna.

Um 8. og 9. gr.
8. grein mælir svo fyrir - og er það annað meginatriði frv. - að stofnaður

skuli sjóður, er nefnist Listasjóður Íslands. Er honum skv. 9. gr. ætlað árlegt framlag
úr ríkissjóði. Slíkur sjóður, undir stjórn manna, sem kosnir væru til fjögurra ára í
senn, á að hafa stórum meira svigrúm en núverandi úthlutunarfyrirkomulag leyfir
til að styðja íslenzka listsköpun. Þar eiga að geta komið til álita ýmsir fleiri mögu-
leikar en árleg útdeiling fjár til ákveðins hóps listamanna, svo sem nánar er um
fjallað í 12. gr. Þegar fastur sjóður væri til orðinn, sem hefði það hlutverk að
styðja listamenn og lista störf með allfjölbreytilegum hætti, kynni og að koma til
álita að tryggja honum aðra fasta tekjustofna en ríkissjóðsframlagið eitt. Þá mætti
einnig vænta þess, eftir að sjóðurinn hefði starfað um hríð og sannað tilveru rétt
sinn, að honum tækju að berast gjafir, bæði til hinnar almennu starfsemi hans og
tilgreindra verkefna. Enn mætti gera ráð fyrir, að í framtíðinni yrðu stofnaðir sér-
sjóðir til stuðnings listum eða einstökum listgreinum, og þætti þá hagkvæmt að fela
Listasjóði og stjórn hans ávöxtun og meðferð slíkra sjóða.

Um 10. gr
Þessi grein gerir ráð fyrir, að fullum helmingi árlegs framlags ríkisins til Lista-

sjóðs megi verja í því skyni að veita ákveðinni tölu listamanna starfsstyrki. Hug-
mynd flm. er sú, að slíkir styrkir séu veittir starfandi listamönnum og ungum og
efnilegum mönnum, sem þegar hafa sýnt hæfileika og Iíklegir þykja til góðra hluta,
ef þeim gefst kostur á að starfa að list sinni. Er ráð fyrir því gert, að menn njóti
þessara starfsstyrkja a. m. k. tvö ár í röð, eða þrjú ár samfellt hið lengsta. Ættu
slíkir styrkir að geta komið mönnum að verulegu gagni og gegnt á sínu sviði áþekku
hlutverki og styrkir Vísindasjóðs.

Um ll. gr.
Viðurkenning sú, sem ráðgert er að stjórn Listasjóðs veiti árlega allt að 30

listamönnum, er ekki fyrirhuguð sem föst listamannalaun. Að vísu á sami maður
að geta notið slíkrar viðurkenningar tvö ár í röð eða lengur, en það er hins vegar
háð úthlutun hverju sinni. Flm. gerir ráð fyrir, að þessa viðurkenningu hljóti
túlkandi listamenn, menn, sem vinna að listsköpun í algerum hjáverkum, en eru
viðurkenningar verðir, svo og aðrir, sem ástæða þykir til að örva til lista starfa , en
njóta að svo komnu máli hvorki fastra listamannalauna né starfsstyrkja samkv.
10. gr."

Um 12. gr.
Í þessari grein eru tilgreind sérstaklega fimm atriði, sem Listasjóði er ætlað að

styrkja umfram það, sem um ræðir í 10. og 11. gr. Greinin gerir hins vegar ráð fyrir
því, að stjórn Listasjóðs geti ákveðið, eftir því sem sjóðnum vex fiskur um hrygg,
að færa út kvíarnar og taka upp nýja starfsþætti til eflingar listalífi í landinu.

Um 13. gr.
Þarfnast ekki skýringa.

Um 14. gr.
Þessi grein tiltekur, hverjir skuli velja menn til að úthluta listlaunum og stjórna

Listasjóði. Eru hér tilnefndir þrír aðilar, sem falið er að velja menn í sjóðsstjórn.
Von flm. er sú, að með þeirri skipan, sem hér er á höfð, megi skapast sæmilegur
friður um þessi viðkvæmu mál, aukin festa í störfum og traust á því, að úthlutunar-
nefnd kosti kapps um réttdæmi og óhlutdrægni. Gert er ráð fyrir, .að hinir þrír
aðilar, sem ætlað er að tilnefna menn í sjóðsstjórn, geti valið til þess fulltrúa utan
sinna eigin raða. Er t. a. m. líklegt, að stjórn Bandalags íslenzkra listamanna teldi
hentara að velja af sinni hálfu í stjórnina listfróða menn utan hóps starfandi lista-
manna, enda beinlínis svo fyrir mælt í lagagrein þessari, að ekki skuli kjósa þangað
menn, sem hafi hagsmuna að gæta fyrir sjálfa sig við úthlutun listlauna. Ákvæðið
um það, að kjör sjóðsstjórnar gildi í fjögur ár, þykir nauðsynlegt, til þess að

stjórninni gefist tóm til að skipuleggja stuðning við listmál og starfa samkvæmt
áætlun að framgangi þeirra. Ætti það fyrirkomulag, sem hér er lagt til, að geta leitt
til mikilla bóta frá því, sem nú er, þegar stjórnmálaflokkarnir kjósa menn í úthlut-
unarnefnd til einnar úthlutunar í senn.

Um 15. gr.
Greinin þarfnast ekki skýringa.

Um 16. gr.
Rétt þykir að kveða á um það, að lögin öðlist gildi jafnskjótt og þau hafa náð

samþykki. Mætti þá gera tafarlausar ráðstafanir um kjör sjóðsstjórnar, svo að hún
gæti hafið undirbúning að störfum. Kæmu lögin síðan til framkvæmda, að því er
varðar úthlutun listamannalauna, frá byrjun næsta árs, eftir að fjárlög hefðu verið
samþykkt með þeim breytingum, sem frv. þetta gerir ráð fyrir.

